Skýrsla prófasts Reykjavíkurprófastsdæmis vestra

á héraðsfundi 19. maí 2009.

Inngangur:

Öldungana ykkar á meðal hvet ég...:   Verið hirðar þeirrar hjarðar sem Guð hefur falið ykkur. ( 1. Pét 5. 1-2.).

Jesús Kristur talaði um sig sem góða hirðinn, hann valdi Pétur til að vera hirði og leiðtoga í hinni fyrstu kristnu kirkju og sagði: Gæt þú sauða minna. Pétur skrifar til safnaðanna í dreifingunni og hvetur öldungana, þá sem eru í forystu í söfnuðunum, að vera hirðar,  þ.e. leiða safnaðarstarfið í anda Krists í trú, von og kærleika.

Að vera hirðir felst m.a. að vera ábyrgur,  sannur og trúr í þjónustunni.

Á undanförnum mánuðum hefur þjóðarskútan fengið á sig brotsjó, - fjárhagslegt hrun, atvinnuleysi og margvíslega erfiðleika. Margt hefur farið úrskeiðis í orðsins fyllstu merkingu. Fjárhagsvandi þjóðarinnar á örugglega eftir að koma niður á starfi kirkjunnar, það þarf mikið hugrekki, visku og mjög  ábyrga forystu í söfnuðunum til að takast á við vandann sem við blasir, til þess hjálpi okkur góður Guð.

Starfið í prófastsdæminu.

a)
Héraðsnefndin heldur fundi mánaðarlega að jafnaði og fer yfir málefni prófastsdæmisins, fjármál, sameiginleg verkefni safnaðanna og samstarf við Reykjavíkurprófastsdæmi eystra og fleiri aðila. Ég þakka frábært starf nefndarmanna.  Nú er Hanna Johannessen fallin frá. Hún sat í héraðsnefnd í 13 ár og hefur komið víða við í kirkjustarfi og fjölbreyttu kærleiks- og líknarstarfi. Við blessum minningu Hönnu með mikilli virðingu og þökk. 

Síðar á þessum fundi verður borin upp tillaga héraðsnefndar þess efnis, að héraðsnefndin endurgreiði sem svarar 1% af framlagi safnaðanna í héraðssjóð til sérstakra verkefna í sumar og haust til að mæta aukinni þörf á starfi t.d. fyrir börn og unglinga.

b)
Aukahéraðsfundur var haldinn 1. okt. s.l. í Seltjarnarneskirkju. Aðalefni aukahéraðsfundar hefur undanfarin ár verið málaskrá Kirkjuþings og var svo einnig nú. Þá var fjárhagsáætlun héraðssjóðs yfirfarin. Sigurvin Jónsson guðfræðingur og æskulýðsfulltrúi Neskirkju flutti erindi um starf með eldri unglingum, en hann og hans góða samstarfsfók hefur m.a. náð góðum árangri á þeim vettvangi. (Sjá fundargerð þessa fundar).

c) Samráðsfundir sem prófastur boðar til eru margir yfir árið. Fundir með prestum eru þrír, haustfundur, janúarfundur með öllum þjónandi prestum prófastsdæmisins og sérstakur vorfundur með prestum í safnaðarstarfi. Á þessum fundum er rætt um málefni safnaðanna og sérþjónustunnar en einnig eru flutt erindi um efni er tengjast starfinu. Einn fund sat prófastur einnig með prestum og djákna Landspítala. Þá boðar prófastur djákna prófastsdæmisins til fundar haust og vor. Í vetur hafa einnig verið þrír fundir með formönnum sóknarnefnda, en í janúar boðaði prófastur formennina til aukafundar vegna erfiðleikanna í þjóðarbúskapnum og fyrirsjáanlegs niðurskurðar á sóknartekjum. Einnig hafa verið fundir með framkvæmdastjórum sóknanna, æskulýðsfulltrúum og organistum. Fjóra fimmtudagsmorgna í vetur hefur verið morgunmessa og morgunmatur í Grensáskirkju fyrir þjónandi presta, djákna og starfsfólks prófastsdæmisins. Allir þessir fundir hafa verið vettvangur upplýsinga um starfið í söfnuðunum og samtal um málefnin sem brenna á öllum þeim sem koma að safnaðarstarfi, sem sannarlega hefur orðið til að efla skilning og samstöðu í starfi prófastsdæmisins.

d) Prófastur sat Prófastafund í fyrstu viku mars, en þar var farið rækilega yfir viðbrögð Þjóðkirkjunnar vegna efnahagskreppunnar. Prestastefnan var 28.-30. apríl s.l. í Kópavogskirkju. Þar var einnig talað um viðbrögð Þjóðkirkjunnar á umbrotatímum og framtíðarsýn við núverandi aðstæður.

e)
Viðbrögð safnaðanna vegna efnahagskreppunnar hafa verið með ýmsu móti. Almenna reglan, sem biskup hvatti til á s.l. hausti var að leggja áherslu á safnaðarstarfið sem er fyrir hendi í öllum söfnuðunum, helgihald, félagsstarf, fræðsla  og samfélag. Þetta hefur vissulega gengið eftir og hafa söfnuðirnir í prófastsdæminu þar að auki brugðist við með aukinni fræðslu og samkomum. 

Prestar og annað starfsfólk safnaðanna hefur tekið eftir nýjum einstaklingum í öllum greinum starfsins, sumir merkja aukningu í messusókn aðrir í foreldramorgnum, 12 spora starfi o.s.frv.

Á prestafundum og í héraðsnefnd fór ítarleg umræða fram eftir áramótin um þörf á miðstöð fyrir atvinnulaust fólk eða sértækar aðgerðir. Niðurstaðan varð sú að fara í samstarf við Rauða krossinn um stofnun slíkrar miðstöðvar, sem opnaði formlega 5. mars s.l. í Borgartúni 25 og gengur undir nafninu Rauðakrosshúsið. Prestar og djáknar í Reykjavíkurprófastsdæmum hafa skiptst á að vera til staðar í húsinu alla virka daga til að sinna sálgæslu og fræðslu. Einnig hefur starfsfólk Fjölskylduþjónustu kirkjunnar komið inn í þessa þjónustu. Þakka ég öllum sem hafa komið að þessu starfi og sérstaklega sr. Pálma Matthíassyni, sem var sérlegur fulltrúi héraðsnefndar í viðræðum við Rauða krossinn.

f) Vísitasíu biskups Karls Sigurbjörnssonar lauk á haustdögum með heimsókn í Laugarneskirkju og á Landspítalann. Vísitasían hafði þá staðið í rúmt ár og var í alla staði hin ánægjulegasta. Ég þakka biskupi fyrir innihaldsríka og gefandi heimsókn.  Ég þakka einnig söfnuðunum og sérþjónustunni fyrir frábæran undirbúning í alla staði og glæsilegar móttökur í hvívetna.  

g) Á héraðsfundi 2008 voru samþykkt 2 þróunarverkefni, sem farið yrði í á þessum vetri þ.e. undirbúningur að “safnaðarskóla”, fræðslu fyrir starfsfólk kirkjunnar annars vegar og hins vegar að stofna til samkeppni um nýja sálma og söngva sem nota mætti við brúðkaup o.fl. athafnir kirkjunnar. Fyrra verkefnið, sem Gunnbjörg Óladóttir guðfræðingur hefur leitt, verður kynnt hér á fundinum, en því síðara var slegið á frest vegna hins ótrygga ástands í þjóðfélaginu. Einnig var hætt við fyrirhugaða kynnisferð prófastsdæmisins til Danmerkur og  Svíþjóðar, sem áætluð var á þessu vori.

h) Starf messuþjóna hefur aukist í prófastsdæminu á s.l. vetri og eru starfandi hópar messuþjóna í 7 söfnuðum, einnig hafa nýir staðir bætst við í öðrum prófastsdæmum. 14. maí verður Messuþjónahátíð í Neskirkju með fræðslu og samfélagi. Dr. Kristinn Ólason mun flytja erindi um “messuþjóna” Gamla testamentisins, einnig munu fulltrúar messuþjónanna í viðkomandi kirkjum segja frá reynslu sinni af þátttöku í þessu starfi. Biskup Íslands mun leiða bænastund í lok samverunnar.

i)
Fræðslustarf kirkjunnar hefur tekið á sig ýmsar myndir í vetur. Auk hefðbundinna Biblíulestra, reglulegra fyrirlestra og samverustunda hafa verið haldin erindi er snerta fólk í erfiðum aðstæðum. Í Bústaðakirkju voru nokkur slík kvöld með áhugaverðum umræðuefnum, einnig í Laugarneskirkju, Dómkirkju, Neskirkju og Hallgrímskirkju. Í Neskirkju var boðið upp á “Biblíumat” í hádegi með stuttum fyrirlestrum. Í Háteigskirkju hefur nýtt starf með ungbörnum verið reynt, en það nefnist Krílasálmar, sjá heimasíðu prófastsdæmisins. 21.-22. sept. s.l. bauð prófastsdæmið upp á guðfræðidaga fyrir presta prófastsdæmisins, en þar flutti dr. Kristinn Ólason fyrirlestra um guðfræði Gamla testamentisins.

j) Listastarf hefur gengið mjög vel í vetur í söfnuðum prófastsdæmisins.  Sérstök Lista- eða listvinafélög eru starfandi í þremur söfnuðum, Hallgrímskirkju, Langholtskirkju og í Seltjarnarneskirkju. Á öllum þessum stöðum hafa verið listviðburðir með fjölbreyttri dagskrá. Stærsta verkefnið var án efa flutningur á  Messiasi e. Handel í tilefni 250 ára afmælis tónskáldsins, en tónleikarnir voru í Hallgrímskirkju á nýársdag og aukatónleikar 3. jan. Verkið var flutt með upprunalegum hljóðfærum og í fullri lengd. Kammarsveit frá Den Haag og Schola cantorum fluttu verkið undir stjórn Harðar Áskelssonar. Á föstudaginn langa fékk Hörður 5 kóra til að flytja 50 ný lög við passíusálmana eftir Jón Ásgeirsson, sem hann gaf Hallgrímskirkju. Þá hafa í vetur verið myndlistasýningar í Neskirkju, Hallgrímskirkju og Laugarneskirkju. Í Hallgrímskirkju var einnig flutt í tvígang leikgerð á köflum úr bókinni Af hverju afi eftir dr. Sigurbjörn Einarsson. Í öllum kirkjum prófastsdæmisins hafa kórar kirknanna og organistar staðið fyrir áhugaverðum tónleikum og sérstökum listviðburðum.

k) Sérþjónusta kirkjunnar er mjög viðamikil í prófastsdæminu. Nú er svo komið að það eru mun fleiri þjónandi prestar og djáknar í sérþjónustunni en í safnaðarstarfinu,  þ.e. 21 prestur (hér eru  4  prestar í ísl. kirkjunni erlendis taldir með) og 6 djáknar. Þjónusta þessa góða fólks er afar vel þegin á þessum fjölbreytta vettvangi og hefur svo sannarlega sannað gildi sitt. Það er óskandi að erfiður fjárhagur hins opinbera og sjálfstæðra stofnana verði ekki til að skera þurfi niður þessa góðu þjónustu.

l) 15 ár eru nú liðin frá því að íslenskir söfnuðir voru stofnaðir í Gautaborg og Osló. Starfið á báðum þessum stöðum hefur eflst mjög mikið á þessum árum og nær langt út fyrir þessar borgir, en prestarnir heimsækja marga staði vítt um þessi lönd og inna af hendi frábæra þjónustu. Afmælisins verður minnst á þessu ári í báðum löndum og mun prófastur heimsækja viðkomandi staði í því sambandi.

m) Nokkur hreyfing hefur verið á þjónandi prestum og djáknum á þessum vetri, en þrír prestar hafa verið í námsleyfum,  þ.e. sr. Jón Helgi Þórarinsson,  en sr. Arna Ýrr Sigurðardóttir leysti hann af, sr. Örn Bárður Jónsson, en sr. Guðbjörg Jóhannesdóttir leysti hann af og sr. Hjálmar Jónsson, en dr. Einar Sigurbjörnsson leysti hann af. Í fæðingarorlofi var sr. Hildur Eir Bolladóttir og sr. Birgir Ásgeirsson var tvo mánuði í veikindaleyfi,  sr. Irma Sjöfn Óskarsdóttir leysti hann af. Magnea Sverrisdóttir djákni í Hallgrímskirkju fékk eins árs leyfi frá störfum, en hún hefur m.a starfað á biskupsstofu í vetur.

n) Samstarf Reykjavíkurprófastsdæmanna hefur verið með hefðbundnum hætti. Haldnir voru tveir samráðsfundir í vetur, þar sem farið er yfir samstarfsverkefnin og sameiginleg mál. Stærstu samstarfsverkefnin eru ÆSKR og Ellimálaráð, sem bæði hafa skilað mjög góðu starfsári  (sjá vandaðar skýrslur þessara aðila). Vil ég þakka stjórnum og starfsfólki þessara sambanda fyrir frábær störf.   Prófastsdæmin hafa framlengt samning við Þorvald Halldórsson söngvara um þjónustu við söfnuði prófastsdæmanna, en hann hefur víða komið inn í óhefðbundið helgihald svo sem í Kolaportinu. Prófastsdæmin eru einnig í samstarfi um Viðbragðaáætlun kirkjunnar á Höfuðborgarsvæðinu og er hún nú virk og í ákveðnu skipulagi. Einnig styrkja prófastsdæmin Fjölskylduþjónutu kirkjunnar. Eitt viðamikið samstarfsverkefni prófastsdæmanna er starfssemi Kirkjugarða Reykjavíkurprófastsdæma. (Sjá skýrslu og reikninga). Starfsemi Kirkjugarðanna er  mjög vel rekin, enda um mikilvæga þjónustu að ræða sem snertir flest heimili borgarbúa.

o) Prófastur hefur farið í flesta söfnuði prófastsdæmisins í fyrirvaralausar heimsóknir á þessum vetri, komið í helgihald eða annað safnaðarstarf safnaðanna og rætt við presta og annað starfsfólk. Það er uppörvandi að sjá og heyra hvað safnaðarstarfið er fjölbreytt og víða í mjög góðu lagi. Alls staðar er frábært fólk að störfum sem leggur sig fram, þetta á við um embættin, launað starfsfólk, sóknarnefndarfólk  og aðra  sjálfboðaliða, en þessi hópur telur mörg hundruð manns.  Mikil ábyrgð, gleði og trúmennska einkennir þennan góða hóp. Ég vil þakka af heilum hug fyrir afar ánægjulegt samstarf.  

Lokaorð

Það er ljóst að allir sem koma að kirkjustarfi á næstu misserum þurfa að horfast í augu við nýtt landslag hvað varðar minni fjárhag og margvísleg vandamál, en ekki er ástæða til að örvænta. Kirkja Krists hefur gengið gegnum margvísleg tímabil í gleði og raun. Erindi kirkjunnar er ljóst og köllunin er skýr. Megi góður Guð styrkja okkur öll í þjónustunni.

Ég vil þakka samstarfsfólki mínu á prófastsskrifstounni, Margréti Bragadóttur og sr. Maríu Ágústsdóttur fyrir frábært samstarf og ómetanlegan stuðning í mínu embætti.  Þá þakka ég biskupi Íslands frábært samstarf um vísitasíuna og önnur málefni prófastsdæmisins svo og starfsfólki biskupsstofu, ráðuneytis, Reykjavíkurborgar og annarra félaga og stofnana sem ég hef haft samstarf við á liðnu ári.

Reykjavík, 2. maí 2009 

Jón Dalbú Hróbjartsson

